
soedah djadi lebih dari saratoes millioen; dan kaloe itoe djoembla aken naek dengen katjepatan seperti jang soedah-soedah, nistjaja dalem tempo saratoes taon jang aken mendatengin, Amerika Sariket bakal mempoenjai sariboe millioen pendoedoek. Kita, bangsa Tionghoa, selaloe merasa bangga dengen kita poenja djoembla jang besar, jang tida gampang djadi loedes. Koetika bangsa Mongool berdiriken karadja'an Goan Tiauw di Tiongkok boekan sadja marika tida mampoe bikin loedes bangsa Tionghoa malah sebaliknja marika sendiri djadi ditelen oleh kitaorang. Bangsa Tionghoa boekan sadja tida djadi moesna, tapi soedah bisa leboer itoe bangsa jang itoe waktoe djadi marika poenja toean. Bangsa Boantjioe telah memerenta di Tiongkok boeat lamanja doearatoes anempoeloe taon lebih; tapi sebaliknja dari leboer bangsa Tionghoa, bangsa Tionghoa telah leboer padanja djadi Tionghoa toelen. Sekarang bangsa Boantjioe jang pake She Tionghoa. Dari itoe, bebrapa achli hikajat sampe brani kloear kata, bahoea maski bangsa Japan atawa bangsa koelit poeti jang memerenta di Tiongkok, orang Tionghoa poenja kabangsa'an tida aken bisa linjap, dan sama sekali tida ada alesan jang tegoe boeat orang merasa banjak sekali pendoedoek kwatir, bangsa Tionghoa ampir tida taro perhatian sama sekali bahoea dalem tempo saratoes taon lagi, Amerika Sariket bakal mempoenjai pendoedoek sariboe millioen, atawa doea setenga kali lebih banjak dari djoembla kita-orang. Sebab jang teroetama makanja bangsa Boantjioe tida bisa telen kita poenja kabangsa'an, itoelah lantaran marika poenja djoembla tjoema satoe millioen lebih. Tapi kaloe itoe djoembla jang bagitoe besar, dalem tempo saratoes taon jang mendatengi, dari pendoedoek Amerika Sariket aken tjoba memerenta di Tiongkok, soedah tentoe itoe waktoe djadi ada sapoeloe orang Amerika boeat saban ampat orang Tionghoa, dan achirnja kabangsa'an Tionghoa kena ditjaplok.

Toean-toean sekalian, apatah kaoe-orang taoe kapan itoe tjatja djiwa dari bangsa Tionghoa jang menetepi ampatratoes millioen dilakoeken? Jalah dimasa Baginda Ch'ien Lung (Kian Lioeng, 1734-1795) memerenta di Tiongkok. Sedari itoe waktoe tida dilakoeken penjatetan officieel poelah. Sampe ini waktoe soedah berdjalan ampir doearatoes taon, dan kita poenja djoembla tinggal ampat ratoes millioen, ampatratoes millioen djoega.

